
   Куçа уçса хупнăçем

Çамрăк ĕмĕр кĕскелет.

Ăшри чĕре сикнĕçем

Пурнăç çиппи ситрелет.



Вĕри сывлăш тухать-и —

Ватлăх туйи тыттарать,

Çамрăк лăх-лăх кулать-и —

Масар патнех çывхарать.



Çиле тыткăн тытаймасть,

Хӳмепе те чараймăн.

Ĕмĕр вĕçсĕр пулаймасть,

Çĕр пуласран тараймăн.



Аслă тинĕс хумсене

Калла çырма тăваймăн,

Иртсе кайнă кунсене

Хальхи куна çавраймăн.



Ирхи хĕвел, каç пулсан,

Вăрман хыçне пытанать.

Кун-çул хисепĕ пулсан,

Вилĕм алли ыталать.



Вăйлă тимĕр алăран

Çăлăнмалли мелсем çук.

Çĕр хупланă тупăкран

Тухса тарма меслет çук.



Вилĕм çитĕ... Çут тĕнче

Манĕ пире ĕмĕре.

Мĕнле чаплă пулсан та,

Ят çухалĕ тĕнчере.



Манĕ тĕнче... Манĕ-ши?

Çук. Манас çук вăл мана.

Хам вилсен те, асăнĕ

Чăваш манăн ятăма.

  